
MATERIALI I  MËSUESIT – FAMILJA E PËRJETSHME  –  MËSIMI 8

Historia e Xheksonit
Xheksoni u rrit në një familje ku pjesëtarët janë anëtarë të Kishës së Jezu Krishtit të Shenjtorëve të Ditëve të 
Mëvonshme. Ai ka prindër të dashur dhe ka marrëdhënie veçanërisht të ngushtë me motrën e tij, Selenën.

Xheksoni e do ungjillin dhe ka dëshmi për Jezu Krishtin dhe Rivendosjen. Ai njihet për personalitetin e tij 
gazmor dhe miqësor. Gjithsesi, kohët e fundit, hareja e tij është zëvendësuar me trishtim dhe gjithnjë e më 
shumë rri vetëm. Xheksoni ka një të fshehtë dhe nuk di se çfarë të bëjë me të.

Për aq kohë sa mund të mbajë mend, Xheksoni ka qenë më i tërhequr ndaj burrave sesa grave. Për vite u përpoq 
të mos i merrte parasysh këto ndjenja ose të shtirej sikur nuk ekzistonin. Ngaqë për këtë temë nuk ishte folur 
kurrë në shtëpinë e tij, ai e ndjente se ishte një bashkëbisedim i ndaluar. Nganjëherë shokët e tij bënë komente 
nënçmuese rreth njerëzve gej. Gjithçka që mban mend se dëgjoi nga mësuesit dhe udhëheqësit në kishë, është 
që homoseksualiteti është një mëkat i rëndë.

Përpara misionit të tij, Xheksoni në mënyrë të përsëritur iu përgjërua Perëndisë që t’ia largonte tërheqjen e 
tij ndaj meshkujve. Ndihej vetëbesues se po të shërbente në mision, ndjenjat e tij do të ndryshonin. Sidoqoftë, 
që kur Xheksoni e përfundoi misionin, tërheqja e tij ndaj meshkujve ka vazhduar. Xheksoni dëshpërimisht 
dëshiron të flasë me dikë, por frika e ka mbajtur të heshtur.

Selena e ka vënë re tërheqjen e tij emocionale prej familjes së vet. Ajo mund ta shohë dhembjen në sytë e tij. 
Ajo është lutur për Xheksonin dhe është lutur që të dijë se si ta ndihmojë atë.

Këtë mëngjes Selena e pyeti Xheksonin nëse mund të shkonin për një ecje së bashku. Ai pranoi me ngurrim. 
Teksa ecën, folën për gjëra të përditshme. Selena madje e bëri Xheksonin të buzëqeshë. Më së fundi Selena tha: 

“Xhekson, e di që diçka nuk shkon. Mund ta shoh në sytë e tu. Të lutem, më trego. Jam kaq e shqetësuar për ty.”

Xheksoni qëndroi pa lëvizur për një kohë të gjatë. Lotët filluan t’i rridhnin në fytyrë. Së fundi, një përmbytje 
emocioni i shpërtheu nga brenda dhe me një zë që dridhej, ai tha: “Selena, unë jam gej dhe kam qenë për aq 
kohë sa mund ta mbaj mend. Nuk di se çfarë të bëj. Kam frikë se çfarë do të thonë mami dhe babi nëse e marrin 
vesh. A do të kenë turp për mua pjesa tjetër e familjes? A do të duan ende miqtë e mi që të shoqërohen me mua 
nëse e dinë se jam gej? Çfarë do të ndodhë me anëtarësinë time në Kishë nëse i them peshkopit? Nuk e shoh se si 
mund të jem ndonjëherë i lumtur dhe të kem një familje. Ndihem sikur Perëndia më ka braktisur.”

Xheksoni uli kokën dhe i nguli sytë përtokë. Pas një heshtjeje të gjatë, ai tha me qetësi: “Selena, më vjen keq 
nëse të kam zhgënjyer. Të lutem mos i trego askujt. Ndihem kaq i humbur dhe i pështjelluar.”

Pyetje për Diskutim

 1. Çfarë ndjenjash keni teksa mendoni rreth përvojës së Xheksonit? Përse mund të jetë e vështirë që të flasim 
rreth ndjenjave të tërheqjes ndaj së njëjtës gjini me një pjesëtar të familjes, një mik/e të ngushtë ose një 
udhëheqës të Kishës?

 2. Si mund të ndiheshit po të ishit Selena? Çfarë mund të bënte Selena që të përgjigjej me mirëkuptim e 
dhembshuri?

 3. Si mund ta ndihmonte si Selenën ashtu edhe Xheksonin një i kuptuar i saktë i mësimeve të Zotit mbi 
tërheqjen ndaj së njëjtës gjini? Përse këto mësime nganjëherë mund të jenë të vështira për t’u pranuar?

 4. Si mund ta shihnin Xheksoni dhe Selena tërheqjen ndaj së njëjtës gjini me një këndvështrim të përjetshëm?

 5. Ku mund të drejtohej Xheksoni për të marrë udhërrëfim, inkurajim dhe ndihmë shtesë?


